
Il-Qorti: 

 

Rat ir-rikors ta’ BV datat 12 ta’ Ottubru  2023, a fol 1, li jaqra hekk: 

 

1. Illi r-rikorrenti, li hija residenti gewwa X hija omm MR ix mizzewwga ta’ tifla, NB, 

li twieldet fil- Y, u dan kif muri fic-certifikati tat-twelied hawn anness u mmarkat 

bhala Dok ‘A’; 

2. Illi, sfortunatament ir-rikorrenti mardet bil-marda qerrieda tal-kancer u dan kif 

iccertifika it-tabib kuranti taghha onkologu Dr. Von Brockdorrf, skond ic-certifikat 

hawn anness u mmarkat bhala Dok ‘B’;  

3. Illi, in konsegwenza tal-kondizzjoni taghha hija ser tigi operata nhar l-Hamis it-

12.10.2023 u hemm possibilita’ qawwija li hi titlef hajjitha waqt jew wara l-

operazzjoni b’konsegwena diretta mal-kondizzjoni taghha u kif ukoll minhabba in-

natura tal-operazzjoni; 

4. Illi, barra minn dan l-inkwiet allucinanti li wiehed naturalment ihoss f’ cirkostanzi 

ta’ din ix-xorta, hi tinsab inkwetata immens wkoll fuq it-trobbija u l-kura u kustodja 

tat-tifla minuri taghha u dan peress li mal-mewt taghha t-tifla tittiehed mill-familjari 

taghha li sfortunatament huma persuni b’karattru refrattarju u notorjuz; 

5. Illi, peress li hi trid l-ahjar ghat-tifla taghha, bhal kull genitur iehor, hi ma tixtieqx 

li jsir hekk u f’kaz ta’ mewtha fl-ahjar interess u dak sopravenjenti tal-minuri hi 

tixtieq li l-kura l-kustodja tal-minuri tigi fdata esklussivament lill-MR  u CR, konjugi, 

detenturi tal-karti tal-identita’ Maltin bin-numri U u V  rispettivament; 

6. Illi MR  u CR huma genituri kapacissimi  u jgawdu il-fiducja shiha tar-rikorrenti a 

kuntrarju tal-membri tal-familja taghha. Il-koppja MR CR huma mizzewgin u 

ghandhom zewgt it-tfal, ER  u IR ,  li twieldu nhar il-A u l-B; 

7. Illi, ghalhekk ghas-salvagwardja u t-tutela tal-minuri huwa fl-ahjar interess 

sopravenjenti taghha li l-kura u kustodja taghha, fl-eventwalita tal-mewt t’ommha, 

tigi fdata esklussivament f’idejn MR  u CR, konjugi;  

8. Illi, flimkien u kontestwalment ma’ dan ir-rikors gie pprezentat rikors iehor fejn 

qieghda tintalab id-determinazzjoni tat-talbiet kontenuti fuq dan ir-rikors b’urgenza 

u dan in vista tac-cirkostanzi partikolari,  delikati u kif ukoll in-natura sensittiva ghal 

hin illi dawn ghandhom; 

9. Illi, b’dawn il-fatti ir-rikorrenti taf bihom personalment; 

 

 

Ghaldaqstant, in vista ta’ dak kollu supremess, kif ukoll il-provi kollha prodotti 

flimkien ma’ dan ir-rikors, ir-rikorrenti umilment titlob lill-dina l-Onorabbli Qorti 

bir-rispett sabiex tilqa’ it-talba taghha sabiex fl-eventwalita u mal-mewt taghha, il-

kura, kustodja u trobbija tal-minuri NB tigi fdata esklussivament f’idejn l-konjugi 

MR u CR, u dan okkorrendo billi tisma’ x’ghandhom xi jghidu l-partijiet.  

 

 

Rat illi r-rikors promotur, l-atti esebiti u d-digriet ta’ din il-Qorti gew notifikati skond il-ligi; 

 

Semghet ix-xhieda bil-gurament; 

 

Rat id-dokumenti ezebiti u l-atti kollha tal-kawza; 

 

Semghet it-trattazzjoni finali mill-avukati tal-partijiet; 

Ikkonsidrat: 

 

Din il-Qorti ghandha quddiemha talba ta’ omm sabiex kemm-il darba jkollha bzonn tigi 

rikoverata l-isptar ghall-kura medika jew f’kaz li tigi nieqsa meta l-minuri bintha ghadha taht 

l-eta’, jkunu terzi individwi li MR mhumix membri tal-familja taghha li jiehdu lill-minuri NB 

fil-kura taghhom u jindokrawha minflok ir-rikorrenti omm.  

 

Din il-Qorti tibda sabiex taghmel referenza ghall-Artikolu 68 tal-Kap. 602 tal-Ligijiet ta’ 

Malta u dan b’referenza ghal principju legali lex specialis derogate lex generalis. Dan l-

artikolu jipprovdi kif gej: 

 

68.(1)  Meta l-ġenituri ta’ xi minuri, minħabba raġuni valida, jipproponu li 

jagħmlu arranġamenti sabiex il-minuri jibda jirrisjedi ma’xi persuna li ma 

tkunx qarib jew entità għal perjodu li jeċċedi xahrejn (2), il-ġenituri u, jew oħra, 

dik il-persuna jew entità oħra għandha tagħti avviż dwar din il-proposta lid-

Direttur Kura Alternattiva (Tfal u Żgħażagħ): 

 

Iżda meta l-arranġamenti proposti jkunu ma’ qarib, li ma jkunx oħt jew ħu, 

nannu u, jew nanna, zija u, jew ziju l-obbligu taħt dan l-artikolu jiskatta meta 

l-arranġamenti jkunu għal perjodu itwal minn xahrejn (2) jew jekk il-minuri 

jkun ilu taħt il-ħarsien tagħhom għal xahrejn (2) jew aktar. 

 
(2)  Meta jkun informat skont is-subartikolu (1), id-Direttur Kura Alternattiva 

(Tfal u Żgħażagħ) għandu jaħtar ħaddiem soċjali biex iżur u jeżamina l-post li 

fih il-minuri jkun propost li jiġi miżmum, u biex jirrakkomanda jekk il-persuna 

jew entità proposta li tirċievi dak il-minuri hijiex adegwata biex tipprovdi għall-

bżonnijiet u l-benessere tal-minuri. 

 

(3)  Il-ħaddiem  soċjali  maħtur  skont  is-subartikolu  (2)  għandu, dwar il-

minuri, ikun suġġett għall-istess responsabilitajiet kif disposti fl-artikolu 67(2). 

 

(4)  Għall-għanijiet tas-subartikolu (2), il-ħaddiem soċjali għandu jħejji rapport 

u għandu mbagħad jinnotifikah, flimkien mal-arranġamenti proposti, lill-Bord 

ta’ Reviżjoni. 

 

(5)  Meta l-Bord ta’ Reviżjoni jkun sodisfatt li l-persuna jew l-entità li tkun sejra 

tiġi fdata biex tieħu ħsieb lill-minuri hija adegwata biex tipprovdi għall-ħarsien 

tiegħu u l-post li fih dak il-minuri ikun ser jiġi miżmum hu xieraq għall-

bżonnijiet tiegħu, il-bord għandu jordna lill-ħaddiem soċjali jipprepara pjan ta’ 

ħarsien u d-dispożizzjonijiet tal-artikolu 13(1), (2) u (3) għandhom japplikaw 

mutatis mutandis. 

 

(6)  Il-pjan  ta’  ħarsien  għandu,  f’kull  każ,  ikun  preparat  bil-parteċipazzjoni 

tal-minuri, jekk meqjus li jkollu fehim biżżejjed, u bil-parteċipazzjoni ta’ kull 

persuna jew entità oħra li d-Direttur Kura Alternattiva (Tfal u Żgħażagħ) jista’ 

jqis li jkun xieraq fiċ-ċirkostanzi tal-każ. 

 

(7)  Il-Bord ta’ Reviżjoni għandu jisma’ f’intervalli regolari lill-professjonisti 

kollha involuti fil-każ, lill-minuri jekk meqjus li jkollu fehim biżżejjed, lill-

ġenituri ta’ dak il-minuri, lill-persuna jew entità li tkun irċiviet lill-minuri taħt 

il-kura tagħha, u lil kull persuna oħra li jista’ jqis li jkun xieraq li jisma’ skont 

iċ-ċirkostanzi tal-każ. 

 

(8)  Bla ħsara għas-subartikolu (7), il-Bord ta’ Reviżjoni għandujirrevedi l-pjan 

ta’ ħarsien imsemmi f’dan l-artikolu tal-anqas darba kull sitt xhur. 

 

(9)  Meta  l-ġenituri  ma  jibqgħux  tal-fehma  li  l-ftehim  għandu jibqa’ fis-

seħħ huma jistgħu jressqu rikors quddiem il-Bord ta’ Reviżjoni u jitolbu r-

rexissjoni tal-ftehim, u f’dan il-każ il-bord għandu jagħti kull direzzjoni jew 

ordni li jidhirlu xieraq:Iżda sakemm il-Bord ta’ Reviżjoni jagħti d-deċiżjoni 

finali,il-minuri għandu jibqa’ jirrisjedi u taħt il-ħarsien tal-persuna jew entità 

li tkun hekk ġiet fdata. 

 

(10)  Kemm-il darba l-arranġamenti jibqgħu fis-seħħ lil hinn mill-pjan ta’ 

ħarsien, id-Direttur Kura Alternattiva (Tfal u Żgħażagħ) għandu jeżamina jekk 

għandux jirreferi l-każ lid-Direttur għall-Ħarsien tat-Tfal sabiex dan tal-aħħar 

jevalwa ċ-ċirkostanzi u jiddeċiedi jekk għandux jippreżenta talba quddiem il-

Qorti għal ordni għall-protezzjoni tal-minuri kif ikun xieraq. 

 

(11)   Meta l-minuri jkun ilu f’dak it-tqegħid għal perjodu ta’ sentejn (2) u d-

Direttur Kura Alternattiva (Tfal u Żgħażagħ) jiddetermina illi l-integrazzjoni 

mill-ġdid ma’ ġenitur jew ġenituri, skont iċ-ċirkostanzi tal-każ, ma tkunx aktar 

possibbli jew ma tkunx fl-aħjar interess tal-minuri, l-istess Direttur għandu 

jaħdem mad-Direttur għall-Ħarsien tat-Tfal sabiex, permezz ta’ rikors, jitolbu 

lill-Qorti toħroġ ordni għall-protezzjoni u d-dispożizzjonijiet tal-artikoli 18 u 19 

jew 24 ta’ dan l-Att għandhom japplikaw mutatis mutandis. 

 

(12)  Skont l-artikolu 12(3)(h), id-Direttur għall-Ħarsien tat-Tfal jista’, matul 

il-kors tal-investigazzjoni tiegħu wara rapport, jasal fi qbil mal-ġenitur jew 

ġenituri tal-minuri, skont iċ-ċirkostanzi tal-każ, illi l-minuri jitqiegħed 

temporanjament f’kura alternattiva u għandu jiġi maqbul kuntratt soċjali bejn 

il-partijiet interessati, inkluż id-Direttur Kura Alternattiva (Tfal u 

Żgħażagħ):Iżda  kopja  tal-kuntratt  soċjali  kif  maqbul,  għandha  tiġi 

kkomunikata lill-Bord ta’ Reviżjoni. 

 

(13)  Ladarba l-partijiet jaqblu fuq tali kuntratt soċjali li jinkludi t-tqegħid tal-

minuri f’kura alternattiva, it-terminazzjoni ta’ dak it-tqegħid għandu jkun 

possibbli biss skont id-dispożizzjonijiet ta’ dan l-Att. 

 

 

Fir-rigward il-kura u l-kustodja u l-access tal-ulied 

 

Illi huwa ritenut fil-gurisprudenza taghna li fejn si tratta ta tfal minuri, ghandu jipprevali fuq 

kollox il-principju ewlieni ta’ l-aqwa interess tal-minuri. 1 Fis-sentenza fl-ismijiet Maria 

Dolores sive Doris Scicluna vs Anthony Scicluna deciza mill-Prim’Awla tal-Qorti Civili fis-

27 ta’ Novembru 2003 intqal illi:  

 

“apparti l-ħsieb ta’ ordni morali u dak ta’ ordni legali, li għandhom setgħa fil-

materja ta’ kura u kustodja tat-tfal in ġenerali, il-prinċipju dominanti ‘in 

subjecta materia’, li jiddetermina normalment u ġeneralment il-kwistjonijiet 

 
1 Enfazi tal-Qorti.  

bħal din insorta f’dina l-kawża, huwa dak tal-aktar utilita’ u dak tal-aqwa 

vantaġġ u nteress tal-istess minuri fl- isfond taċ-ċirkostanzi personali u ‘de 

facto’ li jkunu jirriżultaw mill-provi tal-każ li jrid jiġi riżolut...” 

 

Illi l-Qorti ghaldaqstant ghandha s-setgha illi jekk ikun fl-ahjar interess tal-minuri, tafda 

wiehed biss mill-genituri bil-kura u l-kustodja tal-minuri u dana ai termini tal-Artiklu 56 tal-

Kodici Civili.2 Illi kif kellha l-okkazjoni ttenni din il-Qorti diversi drabi, l-interess tal-minuri 

huwa iprem mid-drittijiet tal-genituri. Illi fid-decisjoni ta’ din il-Qorti diversament presedita 

fis-sentenza fl-ismijiet: Frances Farrugia vs. Duncan Caruana, deċiża fil-31 ta’ Mejju 

2017:3  

 

Il-Qorti tirrileva illi filwaqt li dejjem taghti piz ghad-dritijiet tal-genituri, l-

interess suprem li zzomm quddiemha huwa dejjem dak tal-minuri kif anke 

mghallma mill-gurisprudenza  kostanti taghna hawn ‘il fuq iccitata.  

 

In tema legali ssir referenza ghall-kawza fl-ismijiet: Cedric Caruana vs Nicolette Mifsud4 

fejn il-Qorti enfasizzat li fejn jidhlu l-minuri:  

 

‘huwa ta’ applikazzjoni assoluta l-Artiklu 149 tal-Kap 16 li jaghti poter lill-Qorti 

taghti kwalsiasi ordni fl-interess suprem tal-minuri. Fil-fehma tal-Qorti, l-

Artiklu 149 tal-Kap 16  jaghmilha cara illi fejn jikkoncerna l-interess suprem 

tal-minuri, idejn il-Qorti m’hiex imxekla b’regoli stretti ta’ procedura… fejn 

jidhlu d-drittijiet u l-interess suprem tal-minuri il-Qrati  taghna ghandhom 

diskrezzjoni wiesgha hafna…. Addirittura l-Qorti tal-Familja ghandha s-setgha 

li tiehu kull provvediment fl-ahjar interess tal-minuri.’5  

 

Fi kliem il-Qorti tal-Appell fis-sentenza fl-ismijiet: L Darmanin vs Annalise Cassar:6  

 

“…….meta tigi biex tiddeciedi dwar kura u kustodja ta’ minuri, il-Qorti ma 

 
2 Kap 16 tal-Ligijiet ta’ Malta.  
3 Vide Rikors Ġuramentat 268/11AL.   
4 Deciza mill-Qorti tal-Appell nhar l- 4/3/2014. 
5 Vide A sive BC vs D sive EC deciza 30/6/2015 u Joseph Micallef vs Lesya Micallef 

deciza 14/12/2018.  
6 Deciza mill-Qorti talAppell fil-31 ta’ Ottubru 2014. 

ghandhiex tkun iddettata u kondizzjonata mil-meriti u dimeriti tal-partijiet ‘ut 

sic’ izda biss x’inhu l-ahhjar interess tal-minuri”.7 

 

Din il-Qorti taghmel referenza ghall-pronunzjament tal-Qorti tal-Appell (Sede Superjuri) 

fid-decizjoni tagħha tal-25 ta’ Novembru 1998 fl-ismijiet: Sylvia Melfi vs. Philip Vassallo 

irriteniet li:  

 

In this case the Court must seek to do what is in the sole interest of the minor 

child in its decision whether the care and custody of the child should be given 

to one parent or the other the Court must solely be guided by what is most 

beneficial to the child [...] The Court should at all times seek the best interests 

of the child irrespective of the allegation, true or false, made against each other 

by the parties. Such allegations often serve to distance oneself from the truth 

and serve to render almost impossible the search of the Court for the truth. This 

is why it is the duty of the court to always look for the interests of the child. 

Exaggerated controversies between the parties often make one wonder how 

much the parents have at heart the interest of their children. Sometimes parents 

are only interested at getting at each other and all they want is to pay back the 

other party through their minor child. 

 

Illi gie ritenut ukoll illi meta si tratta ta’ drittijiet tal-minuri vis-à-vis d-drittijiet tal-ġenituri 

l-Qorti hija fid-dover li tqis dejjem dak li hu fl-aħjar interess tal-minuri u dan peress li fil-

maġġor parti tal-każijiet li jitressqu għad-deċiżżjonijiet tal-Qorti tal-Familja, kull deċiżżjoni 

immankabilment tħalli effett duratur fuq il-ħajja tal-minuri u fuq il-ħajja ta’ dawk ta’ madwar 

il-minuri.  

 

Illi din il-Qorti tagħmel tagħha b’mod partikolari l-insenjament tal-Qorti tal-Appell fil-

kawża fl-ismijiet: Miriam Cauchi vs Francis Cauchi deċiża fit-3 ta’ Ottubru 2008 fejn ġie 

korrettement osservat illi: 

 

“Din il-Qorti tibda biex taghmilha cara li, fejn jidhlu minuri, m’hemmx dritt 

ghall-access, izda obbligu tal-genituri li t-tnejn jikkontribwixxu ghall-izvilupp 

tal-minuri li, ghal dan il-ghan, jehtigilha jkollha kuntatt ma’ ommha u anke 

 
7 Enfazi tal-Qorti.  

ma’ missierha. Kwindi lil min jigi fdat bil-kura tal-minuri u kif jigi provdut l-

access jiddependi mill-htigijiet tat-tifla u mhux mill-interess tal-genituri. 8 

Huma l-genituri li jridu jakkomodaw lit-tfal, u mhux viceversa. L-importanti hu 

l-istabilita’ emozzjonali tat-tifla, u li din jkollha kuntatt mal-genituri taghha bl-

anqas disturb possibbli.” 

 

Konsiderazzjonijiet: 

 

Ir-rikorrenti xehdet quddiem din il-Qorti waqt is-seduta ta’ nhar it-8 ta’ Frar 2024 (fol. 15) 

fejn qalet illi hi ma kellhix trobbija xierqa u kienet qabdet it-triq tad-droga minn eta govanili 

izda llum il-gurnata ilha hames snin ma tmissx id-droga. Fis-sena precedenti ghall-intavolar 

tar-rikors odjern, hija kienet mardet bil-Cancer u ghalhekk tikkonfondi x’ser jigri mit-tifla 

jekk tigi nieqsa. Tghid li missierha hu bniedem abbuziv, waqt li ommha ggib lis-sieheb taghha 

l-ewwel u qabel kollox. Di piu’  huwha ghandu l-familja tieghu u ghandu certu imgieba li ma 

togghobix frott tal-ambjent li trabbew fih. L-attrici ghaldaqstant xtaqet li jekk tigi nieqsa t-

tifla titrabba minn familja li ilha hbieb maghha ghal snin shah u ghandhom it-tfal tampar bint 

ir-rikorrenti.  

 

Waqt is-seduta tat-8 ta’ April 2024 xehdet il-Haddiema Socjali Christina Cutajar in 

rapprezentanza tad-Direttorat ghal Harsien tat-Tfal. Ix-xhud infurmat lil din il-Qorti li kien 

sar assessjar da parti tad-Direttorat billi tkelmu mal-minuri, mar-rikorrenti kif ukoll mal-

koppja li l-attrici tixtieq li jiehdu hsieb lill-minuri. L-omm u din il-koppja ilhom jafu lil xulxin 

madwar tlett (3) snin u meta r-rikorrenti omm kellha xi operazzjonijiet jew kellha tiehu t-

trattament ghall-Cancer, din il-koppja hadet hsieb lill-minuri. Ir-ragel ghandu xoghol gewwa 

Dubai ghal sentejn u wara jkun qieghed jirritorna lura Malta ma’ familtu u ser ikunu qed 

jirrisjedu f’dar gdida li qed tinbena fil-prezent.  

 

L-istess xhud regghet xehdet fis-seduta tat-3 ta’ Gunju 2024 meta kien tlesta l-assessjar tal-

koppja MR u CR. Ix-xhud infurmat lil Qorti illi kien irrizulta li CR kienet tidher li kienet taf 

lill-minuri sew u tkelmet fuq memorji li kellhom flimkien meta jew hargu flimkien jew it-

tifla qattghet xi iljieli ghandhom. Ix-xhud ikkonfermat illi r-residenza li qed jibnu l-kopja fiha 

spazju abundanti u ghalhekk il-minuri NB ghandha tkun komda. Id-dar hija mibnija u meta 

marret fuq il-post ix-xhud, kien hemm ix-xoghol tas-servizzi ghaddej. Ix-xhud regghet xehdet 

 
8 Enfazi tal-Qorti.  

waqt is-seduta tas-27 ta’ Jannar 2025 fejn ezebixxiet kopja tar-rapport tal-assessjar maghmul 

mid-Direttorat ghal Harsien tat-Tfal inkluz kopja tal-fedina penali tal-koppja MR u CR inkluz 

kopja tal-fedini penali tal-koppja li t-tnejn huma netti.  

 

Permezz ta’ affidavit kkonfermat bil-gurament nhar il-5 t’April 2024, CR xehdet illi hi ilha 

mizzewga mill-2006 u ghandha zewgt itfal. Ikkonfermat illi meta r-rikorrenti kienet qieghda 

tiehu l-kura, hija hadet hsieb lill-minuri. Ikkonfermat li taf bil-problemi li kellha r-rikorrenti 

f’hajjitha u disposti li jghinu anke billi jiehdu lill-minuri NB fil-kura taghhom.  

 

Gew ipprezentati quddiem din il-Qorti diversi ittri ta’ rakkomandazzjoni u tifhir minn 

individwi li kienu involuti fil-glieda tar-rikorrenti kontra d-droga u dirigenti tal-programm ta’ 

rijabilitazzjoni li attendiet. Dawn l-ittri b’mod konsistenti juru li r-rikorrenti dawret hajjitha 

ghal bintha u qed tistinka sabiex lil bintha taghtiha dik il-hajja li hi qatt ma kellha.  

 

Inoltre gew prezentati kopja tar-rekords medici tar-rikorrenti sabiex jissostanzjalizzaw id-

dikjarazzjoni taghha fuq il-marda li hakmitha u l-kura li nghatat.  

 

Din il-Qorti taghmel referenza ghall-ordni taghha moghtija waqt is-seduta tat-3 ta’ Gunju 

2024 li f’kaz li pendente lite r-rikorrenti tigi rikoverata l-isptar jew tigi nieqsa waqt l-

interventi medici, il-minuri tigi ndukrata minn CR u zewgha MR.  

 

Din il-Qorti ghandha s-serhan tal-mohh illi l-konjugi MR u CR huma diga familjari mar-

rikorrenti u mal-minuri u ghalhekk, jekk kemm-il darba l-minuri jkollha tibda tirrisjedi 

maghhom, hija ser tkun qed taghmel dan ma’ nies li huma diga’ familjari u ghandha relazzjoni 

tajba maghhom. Din il-Qorti taghti piz ukoll l-assessjar li sar mid-Direttorat ghall-Harsien 

tat-Tfal illi zamm laqghat mal-partijiet ikkoncernati inkluz mal-minuri, ottjena kopja tal-

fedini penali tal-konjugi MR u CR li huma netti kif ukoll zammu vizti f’dik li ser tkun ir-

residenza taghhom sabiex din il-Qorti giet assigurata illi l-minuri tkun qieghda titrabba 

f’ambjent komdu kemm-il darba tavveni wahda mic-cirkostanzi li qed tipprevedi r-rikorrenti 

Omm. Tenut kont ta’ dawn il-fatturi, din il-Qorti,  tilqa’ t-talbiet tar-rikorrenti Omm li saru 

bi spirtu ta’ imhabba sabiex tipprovdi ghas-sigurta’ u l-benessere ta’ bintha.  

 

Din il-Qorti, madanakollu, iggib ghall-attenzjoni ta’ kull min hu kkoncernat illi d-dettami tal-

ligi u cjoe l-artikolu 68 tal-Kap. 602 tal-Ligijiet ta’ Malta, hawn sopracitat, jirrikjedu illi 

kemm-il darba l-minuri tkun qed tirrisjedi mal-konjugi MR u CR, dawn ikunu jridu 

jinfurmaw lid-Direttorat Kura Alternattiva (Tfal u Zghazagh) sabiex dan jipprepara pjan ta’ 

kura u jissottometti dan quddiem l-awtorita’ kompetenti u cjoe il-Bord ta’ Revizjoni. Dan 

huwa importanti partikolarment in vista tal-fatt illi xorta jibqa’ vakum legali fit-trobbija tal-

minuri u cjoe ghaliex il-konjugi MR u CR ikunu vestiti bil-kura u kustodja izda mhux bl-

awtorita’ ta’ genitur u ghalhekk sakemm ma jaddottawx lill-minuri NB, xorta jaf ikun hemm 

il-htiega ta’ Ordni ghall-Harsien tal-istess minuri b’dan illi l-minuri xorta tibqa’ tigi ndukrata 

mill-konjugi MR u CR skont din id-decizjoni.  

 

Decide 

 

Ghal dawn il-motivi, din il-Qorti tghaddi sabiex taqta’ u tiddeciedi t-talba kif mresqa 

mir-rikorrenti fir-rikors taghha datat 12 t’Ottubru 2023 billi tilqa’ t-talba u tawtorizza 

li l-minuri NB tigi fdata fil-kura u kustodja u ndukrata mill-konjugi MR u CR fl-

eventwalita’ illi r-rikorrenti jkollha bzonn tigi rikoverata l-isptar ghal trattament 

mediku jew fl-eventwalita’ li l-istess rikorrenti tigi nieqsa qabel mal-minuri NB tilħaq 

l-eta’ maggorenni, izda tordna lill-konjugi MR u CR sabiex fl-eventwalita’ tal-mewt tar-

rikorrenti jinfurmaw lid- Direttorat Kura Alternattiva (Tfal u Zghazagh) sabiex 

jiskatta l-process li jipprovdi ghalih l-artikolu 68 tal-Kap. 602 tal-Ligijiet ta’ Malta.  

 

 

Moqrija 

Mhallef  Jacqueline Padovani Grima LL.D. LL.M. (IMLI) 

 

Lorraine Dalli  

Deputat Registratur  


